
MINUTI

Il-Minuti tal-Laqgħat Nri 7 u 8 li saru fid-19 u fis-26 ta’ Ottubru 2022 ġew approvati.

APPROVAZZJONI TAL-MEMBRI FIL-KUNSILL GĦAS-SETTUR TAL-VOLONTARJAT

IĊ-CHAIRPERSON (Onor. Rosianne Cutajar): Fil-laqgħa tal-lum se nkunu qegħdin napprovaw il-membri tal-Kunsill għas-Settur tal-Volontarjat. Magħna llum għandna lill-Ministru Julia Farrugia Portelli, li min-naħa tagħha se tkun qiegħda tagħti spjegazzjoni dwar ix-xogħol ta’ dan il-Kunsill u se tagħtina deskrizzjoni dwar kull persuna li applikat għall-irwoli rispettivi. Imbagħad inkomplu ftit in camera peress li se nkunu qegħdin niddiskutu dawn il-persuni. 

Għalhekk insejjaħ lill-Ministru ħalli tagħtina l-ispjegazzjoni tagħha u wara mmorru off air u nidħlu fid-dettall ta’ kull individwu.

[bookmark: _Hlk102991389]ONOR. JULIA FARRUGIA PORTELLI (Ministru għall-Inklużjoni, il-Volontarjat u d-Drittijiet tal-Konsumatur): Prattikament illum se nkunu qed niddiskutu l-Kunsill Malti għall-Għaqdiet Volontarji, li fil-format tiegħu tradizzjonalment u anke kif titlob il-liġi, Artiklu 35, jgħid li erbgħa minn dawn il-membri jridu jkunu appuntati mill-Ministru wara li tkun ħarġet sejħa pubblika fost is-settur tal-għaqdiet volontarji. L-individwi jridu juru f’liema kategorija jixtiequ li isimhom jiġi kkunsidrat. B’kollox għandna erba’ kategoriji differenti; membru se jirrappreżenta lill-membri tal-għaqdiet volontarji u lill-voluntiera, it-tieni membru se jirrappreżenta lill-volontary organisations kif ukoll voluntiera, it-tielet membru se jirrappreżenta lill-amministraturi ta’ għaqdiet volontarji u r-raba’ membru se jirrappreżenta NGOs li jkunu foreign and international. 

F’każ li ma jkunx hemm iktar minn persuna waħda f’kull kategorija li għadna kif semmejna ma jkunx hemm bżonn li ssir elezzjoni. Fil-fatt f’Jannar hemm elezzjoni għal diversi positions li jridu jimtlew peress li kien hemm aktar minn persuna waħda f’dawk il-kategoriji partikolari li wrew l-interess tagħhom. F’dan il-każ għandna biss persuna waħda f’kull kategorija li wriet interess. Għandna wkoll is-CVs tagħhom biex issa niddiskutuhom flimkien u biex tgħiduli jekk għandkomx oġġezzjoni jew le fuqhom.

IĊ-CHAIRPERSON: Grazzi Ministru ta’ din l-ispjegazzjoni. Issa se mmorru off air biex inkomplu d-diskussjoni in camera. 

(Il-Kumitat kompla in camera)

IĊ-CHAIRPERSON: Nistgħu nerġgħu nixegħlu l-mikrofoni u nkomplu bid-diskussjoni tagħna. Wara li ddeliberajna fuq l-ismijiet li tressqu ‘l quddiem sabiex iservu f’dawn l-irwoli rispettivi jidher li hemm qbil unanimu. L-Onor. David Agius xtaq jagħmel punt speċifiku rigward dawn l-ismijiet.

ONOR. DAVID AGIUS: Grazzi. Waqt li konna qegħdin nitkellmu in camera ġie kkjarifkat magħna li l-proċess sar kif kellu jsir. Hemmhekk serraħna rasna bħala Oppożizzjoni li l-proċess sar kollu kif għandu jsir. U allura bħala Oppożizzjoni m’għandniex diffikultà fuq dawn l-ismijiet. Naqblu unanimament magħhom.  

ONOR. JULIA FARRUGIA PORTELLI: Sinjura President, forsi tkun tista’ taqra l-ismijiet ta’ dawn l-erba’ persuni ladarba l-Kumitat qiegħed jaqbel magħhom. Kif spjegajna aktar qabel sar proċess pubbliku fejn l-individwi setgħu jitfgħu l-applikazzjoni tagħhom. Bil-liġi hemm erba’ membri li jridu jiġu nominati u f’dan il-każ ma kienx hemm aktar kontestanti. Għaldaqstant ma kienx hemm il-ħtieġa li ssir elezzjoni kif se ssir f’Jannar li ġej sabiex ikunu mimlija postijiet oħra li hemm f’dan il-Kunsill.

IĊ-CHAIRPERSON: Grazzi Ministru. Mela ngħaddi sabiex inħabbar pubblikament l-ismijiet ta’ dawn il-persuni; is-Sinjura Doreen Borg Zammit, is-Sinjura Laura Cunningham ...

ONOR. GRAZIELLA GALEA: Sinjura President, nistgħu ngħidu wkoll taħt liema kategoriji se jkunu qegħdin jinħatru dawn l-erba’ persuni?  

IĊ-CHAIRPERSON: Mela ħalli nissospendi ftit sakemm insibu l-lista bil-kategoriji. 

Is-seduta ġiet sospiża għal ftit mumenti.

IĊ-CHAIRPERSON: Erġajna ngħaqadna magħkom u se nħabbru l-ismijiet tal-membri li ġew maħtura. Inħalli f’idejn il-Ministru sabiex tħabbarhom flimkien mal-karigi rispettivi tagħhom. 

ONOR. JULIA FARRUGIA PORTELLI: Is-Sinjura Norma Camilleri li qiegħda tirrappreżenta lill-volontiera, is-Sinjura Lorraine Cunningham li qiegħda tirrappreżenta lill-amministraturi, is-Sur Edward Gruppetta li qiegħed jirrappreżenta lill-fora internazzjonali u s-Sinjura Doreen Borg li qiegħda tirrappreżenta lill-fundaturi.

IĊ-CHAIRPERSON: Grazzi. Min-naħa tagħna bħala Membri tal-Kumitat Permanenti dwar l-Affarijiet Soċjali nawgurawlhom ħidma sfieqa fl-irwoli rispettivi tagħhom. Iktar rimarki? (Onor. Membri: Le) Mela ngħaddu għall-item li jmiss fuq l-aġenda tagħna. 

AFFARIJIET OĦRA

IĊ-CHAIRPERSON: Issa li wasalna fi tmiem is-sena jkun tajjeb li nibdew naħsbu ftit fuq it-temi li nixtiequ li niddiskutu s-sena d-dieħla. Naf li l-Onor. Katya De Giovanni xtaqet tissuġġerixxi xi ħaġa u għalhekk nitlobha tgħaddilna s-suġġerimenti tagħha. 

ONOR. DAVID AGIUS: Sinjura President, affarijiet relatati ma’ korrispondenza telgħu diġà? 

IĊ-CHAIRPERSON: Le. L-Onor. Katya De Giovanni.

ONOR. KATYA DE GIOVANNI: Grazzi. Xtaqt li nistiednu lill-Professur Carmel Borg mill-Fakultà tal-Edukazzjoni fl-Università ta’ Malta, lill-Professur Joachim James Calleja, Principal tal-MCAST u lill-Professur Carmel Cefai.

IĊ-CHAIRPERSON: Grazzi. Mela nieħdu nota ta’ dawn l-ismijiet ħalli mbagħad nistednuhom. Issa xtaqt nagħmel referenza wkoll għall-korrispondenza.

ONOR. DAVID AGIUS: M’għandix diffikultà dwar dan imma l-Onor. De Giovanni għandha xi linja partikolari li se niddiskutu jew se tħalliha miftuħa? Ma jimpurtax jekk se nħalluha miftuħa imma jekk se tkun magħluqa fuq xi issues partikolari jkun tajjeb li jkollna indikazzjoni. 

ONOR. KATYA DE GIOVANNI: Iltqajt mal-Professur Borg u qalli li għandu xi riċerka dwar l-illitteriżmu u kif dan għandu impatt fuq is-soċjetà inġenerali. Naħseb li huwa suġġett interessanti. 

ONOR. DAVID AGIUS: Ikun jista’ jgħaddihomlna qabel? 

ONOR. KATYA DE GIOVANNI: Ġaladarba nistednuh nitolbuh ir-riċerka.

ONOR. DAVID AGIUS: Tajjeb. Grazzi.

ONOR. KATYA DE GIOVANNI: Naħseb li minħabba t-tibdil b’mod sinifikanti fil-prospett tal-MCAST nagħmlu tajjeb li nistiednu lill-Professur Calleja sabiex jgħidilna għaliex sar dan it-tibdil u kif biħsiebu jimpatta soċjalment, anke minħabba l-impjiegi li qed naħsbu fihom.

ONOR. DAVID AGIUS: Agreed. L-aqwa li nifhmu lil xulxin. Dak kollox. Ħalli nkunu nafu fejn sejrin.

ONOR. KATYA DE GIOVANNI: Il-Professur Cefai għamel riċerka wkoll fuq ir-reżiljenza. Għandu ċentru apposta l-Università u jagħmel riċerka li tirrigwarda r-reżiljenza.

ONOR. DAVID AGIUS: Sinjura President, m’għandnix oġġezzjoni fuqhom.

IĊ-CHAIRPERSON: Issa xtaqt nagħmel referenza għat-talba li għamel l-Onor. Agius li kkorisponda miegħi permezz ta’ email. Ftit tal-ħin ilu erġajt bgħatt reminder lill-Ministru Byron Camilleri ħalli ningħataw tweġiba fir-rigward ta’ dak li ġie mitlub min-naħa tal-Oppożizzjoni. Jekk niftakar sew intom tlabtu li ssir laqgħa ta’ dan il-Kumitat biex dan l-Artiklu partikolari li jirrigwarda lill-pulizija jiġi implimentat. Hux hekk Onor. Agius? 

ONOR. DAVID AGIUS: Ħalli nfittex ftit l-email u ngħidlek. Inti għandek kopja tagħha? 

IĊ-CHAIRPERSON: Iva. Għandek Artiklu 36 (1) (g) tal-Kap. 164 tal-Liġijiet ta’ Malta; l-inkjesta mwettqa mill-istess skont id-dispożizzjoni ta’ din il-liġi.

ONOR. DAVID AGIUS: Hemmhekk qed jingħad li dan ir-rapport għandu jiġi quddiem dan il-Kumitat. U għalhekk aħna qed nitolbu biex dan ir-rapport jitressaq quddiem dan il-Kumitat.  

IĊ-CHAIRPERSON: Pubblikament ngħidlek li t-talba diġà għamiltha u se nżommok aġġornat bir-risposta tal-Ministru.

ONOR. DAVID AGIUS: Qed nirreferi għall-Artiklu 36 (1) (g) tal-Kap. 164 tal-Liġijiet ta’ Malta dwar l-inkjesta mwettqa mill-istess bord imsemmi f’din id-dispożizzjoni tal-liġi. 





IĊ-CHAIRPERSON: Huwa l-Ministru li jrid jgħaddilna dan id-dokument biex inkunu nistgħu niddiskutuh.

ONOR. DAVID AGIUS: Napprezza ħafna u m’għandix problema jekk kemm-il darba, fil-pożizzjoni tiegħek tagħmel din it-talba, però jekk kemm-il darba tara li fi żmien raġjonevoli ma ningħatawx risposta, fl-opinjoni tiegħi għandek tagħmel it-talba bil-miktub ħalli mbagħad ikollna tweġiba bil-miktub.

IĊ-CHAIRPERSON: Naqbel.

ONOR. DAVID AGIUS: Sinjura President, nemmnek. M’għandix diffikultà li nemmen dak li qiegħda tgħid imma jekk ikollna t-talba tiegħek bil-miktub, f’isem il-Kumitat, jekk m’hemmx oġġezzjoni dwar dan ikun ħafna aħjar.

IĊ-CHAIRPERSON: Mhux problema.

ONOR. DAVID AGIUS: B’hekk ikollna tweġiba bil-miktub.  

IĊ-CHAIRPERSON: Eżatt, u tkun uffiċjali.

ONOR. DAVID AGIUS: U ngħidu li se nagħtuhom ġimgħa jew xahar ieħor.  

IĊ-CHAIRPERSON: Fil-fatt huwa dak li tlabt jien għax naf li jridu jsiru xi verifiki fir-rigward ta’ din it-talba speċifika. Grazzi ħafna.

ONOR. DAVID AGIUS: Grazzi.

IĊ-CHAIRPERSON: Jidher li wasalna fit-tmiem tal-laqgħa tagħna llum. Nirringrazzja lilkom il-Membri ta’ dan il-Kumitat u nieħu l-okkażjoni sabiex nawgurawlkom l-isbaħ xewqat għal dawn iż-żminijiet. Nirringrazzja wkoll lill-Ministru li kienet magħna għal din l-aħħar laqgħa ta’ din is-sena u nirringrazzja lill-ħaddiema tal-Parlament għax-xogħol u għad-dedikazzjoni tagħhom.

Fis-7.08 p.m. il‑Kumitat aġġorna għal data li kellha tiġi kkomunikata aktar tard.

